
Галоўны рэдактар Вадзім Аляксандравіч Кнышаў

Якія вершы Максіма Багдановіча 
найбольш кранаюць і ўражваюць 
сучасных дзяцей, як падрастаючае 
пакаленне ўспрымае паэтычныя 
вобразы нашага геніяльнага класіка 
і на якія творы натхняецца — пра 
гэта можна даведацца на выставе 
“Дзіцячыя краскі ў вянок паэту” 
ў Літаратурным музеі Максіма 
Багдановіча да 6 лютага.

У пачатку навучальнага года выха-
ванцы арт-цэнтра “Вулей” Цэнтра 
творчасці дзяцей і моладзі імя Хаі-

ма Суціна Смілавіч Чэрвеньскага раёна ў 
межах эксперыментальнага адукацыйна-
га праекта наведалі Літаратурны музей 
Максіма Багдановіча, бо адна з мэт праек-
та — развіццё вобразнага мыслення і мас-
тацкага бачання юных талентаў. Для атры-
мання імі новых уражанняў і жывых эмоцый 
была праведзена займальная экскурсія па 
абноўленай экспазіцыі музея. Творчасц ь 
М.Багдановіча не пакінула абыякавы-
мі мастакоў-пачаткоўцаў, якім нават даз-
волілі ў адной з музейных залаў правесці 
міні-пленэр.

— Мы пачынаем 2020 год такім пра-
ектам, каб пазнаёміць дзяцей з тым, чым 
багата наша літаратурная спадчына, у 
дадзеным выпадку з творчасцю Максіма 
Багдановіча. Не ведаючы сваёй гісторыі і 
культуры, мы нікуды далей не зможам ру-
хацца, — сказала дырэктар цэнтра твор-
часці Ала Леанідаўна Лаўрыновіч. — Сёння 
ў арт-цэнтры “Вулей” займаецца тры групы 

па 12 чалавек. Нашы выхаванцы ва ўзрос-
це ад 8 да 14 гадоў, натхніўшыся паэзіяй 
М.Багдановіча, зрабілі шмат твораў. Пе-
дагогі адабралі 35 мастацкіх работ (гуаш, 
пастэль, акрыл, масла, акварэль), 14 тво-
раў у тэхніцы бацік, а таксама інсталяцыю 
ўдзельнікаў гурткоў дэкаратыўна-прыклад-
ной творчасці. Для нашых дзяцей гэтая вы-
става — першы сур’ёзны экзамен за пер-
шае паўгоддзе. Дзякуючы такому праекту, 
нашы юныя творцы зразумелі, што далёка 
не ўсім мастакам пры жыцці ўдаецца зра-
біць сваю экспазіцыю, тым больш у цэнт-
ры Мінска. Таму быць удзельнікамі такой 
маштабнай выставы для іх вельмі ганаро-
ва.

Дарэчы, юныя мастакі не першы раз 
бяруць удзел у вялікіх праектах. За тры гады 
існавання арт-цэнтра “Вулей” яго выхаван-
цы прадэманстравалі свае работы не толькі 
ў Беларусі, але і за мяжой. Толькі за апошнія 
чатыры месяцы яны сталі ўладальнікамі пяці 
дыпломаў рэспубліканскіх конкурсаў і 29 — 
міжнародных. Хлопчыкі і дзяўчынкі з дапа-
могай малюнка імкнуцца паказаць, хто яны 
ёсць, што любяць і як успрымаюць наваколь-
ны свет.

У Літаратурным музеі Максіма Багда-
новіча карцінамі мастакоў “Вулея” ўпры-
гожаны асноўная выставачная зала і фае. 
Супрацоўнікі музея свядома пайшлі на такі 
незвычайны эксперымент з удзелам юных 
творцаў. І як адзначыла загадчыца навуко-

ва-асветніцкага аддзела музея Юлія Мацук, 
эксперымент цалкам удаўся. “Вельмі час-
та нашымі гасцямі з’яўляюцца дзеці, таму 
мы ладзім мноства праектаў, арыентаваных 
на раскрыццё творчага патэнцыялу менаві-
та дзіцячай аўдыторыі. Так, раней мы пра-
водзілі конкурс эсэ “Мой Максім Багдановіч” 
для вучняў старшых класаў. А цяпер упершы-
ню робім такі значны мастацкі праект, — рас-
казала Ю.Мацук. — Я лічу, у нас двухбаковы 
гонар: нам гонар — прымаць мастакоў-па-
чаткоўцаў, а ім гонар — выстаўляцца ў нас. 
І няхай іх творы не зусім дасканалыя тэхніч-
на, затое ў іх няма зашоранасці і прысутнічае 
жывасць успрымання твораў класіка, свежы, 
непасрэдны погляд на іх. Дзеці падышлі да 
стварэння сваіх работ нечакана, але ўсё ж 
такі трапілі ў паэзію нашага класіка і зразу-
мелі тое, што ён хацеў сказаць. У выніку мы 
бачым, што Максім Багдановіч можа быць не 
сухім і акадэмічным, а вельмі жывым і неты-
повым”.

Юлія Мацук пераканана, што калі на-
стаўнікі прывядуць сваіх вучняў на выста-
ву “Дзіцячыя краскі ў вянок паэту”, то яны 
ўбачаць, што іх аднагодкі чытаюць класі-
ку і могуць вось так па-мастацку праявіць 
сябе. “Усе мы ведаем, наколькі складана па-
за межамі школьнай праграмы заахвоціць 
наша падрастаючае пакаленне класічнай па-
эзіяй, таму што яна сапраўды часта падаец-
ца ў акадэміным ключы, а сучасным навучэн-
цам неабходны іншыя падыходы, адзін з якіх 

мы якраз і прапануем. Калі пасля наведван-
ня экспазіцыі хтосьці з дзяцей зацікавіцца 
класікай, наша асноўная мэта будзе дасяг-
нута”, — падкрэсліла яна.

Так адбываецца магія яднання паэзіі і 
мастацтва, дзякуючы якой юныя творцы пе-
ратвараюцца ў маленькіх чараўнікоў. А пас-
ля з-пад іх пэндзля выходзяць цудоўныя кар-
ціны са свежым поглядам на традыцыйныя 
рэчы, якія дапамагаюць кожнаму паглядзець 
на свет у новым ракурсе.

Вольга АНТОНЕНКАВА.
Фота аўтара.

Мінская міжнародная кніжная выстава-кірмаш — 
традыцыйная, значная, вельмі прыметная і 
разнастайная падзея ў культурна-асветніцкім 
жыцці краіны, якая штогод прыцягвае мноства 
выдаўцоў, пісьменнікаў і чытачоў. Сёлета яна 
пройдзе з 5 па 9 лютага пад слоганам “Беларусь — 
адкрытая кніга”. Удзел у ХХVІІ выставе ўжо 
пацвердзілі больш за 300 экспанентаў з 30 краін 
блізкага і далёкага замежжа. Ганаровым госцем 
стане Расія, а цэнтральным экспанентам — ЗША. 
За пяць дзён у рэжыме нон-стоп пройдзе больш за 
300 мерапрыемстваў: круглыя сталы пісьменнікаў 
і выдаўцоў, літаратурны сімпозіум, прэзентацыі 
кніг і сустрэчы з аўтарамі, майстар-класы і 
воркшопы ад мастакоў і ілюстратараў, кіна- і 
тэатралізаваныя паказы, на якіх чакаецца каля 
60 тысяч гасцей.

— У мінулым годзе мы апрабавалі новыя падыходы 
ў рабоце выставы, якія будуць мець працяг і гэ-
тым разам. Так, выстава зноў выйдзе за межы 

павільёна. Мы пастараемся зрабіць яе маштабнай не толькі для 
сталіцы, але і для ўсёй краіны, тым больш што кірмаш наведва-
юць не толькі жыхары Беларусі, але і замежныя госці, — адзна-
чыў намеснік міністра інфармацыі Ігар Бузоўскі.

Па яго словах, слоган кніжнага форуму “Беларусь — ад-
крытая кніга” сімвалізуе, што сёння мы пішам гісторыю су-
часнасці новымі дасягненнямі, новымі перамогамі і творчымі 
поспехамі. “Мы імкнёмся паказаць, што свет кнігі — незвычай-
ны, асаблівы і нават фантазійны, які мы і паспрабавалі адлюс-
траваць у афармленні нацыянальнага стэнда. Я спадзяюся, 
што гэта будзе цікава, — выказаў думку Ігар Іванавіч. — Сам 
стэнд і работа нашых выдавецтваў і Міністэрства інфармацыі 
будуць акцэнтаваны на тэмах Года малой радзімы, 75-год-
дзя Вялікай Перамогі і 90-гадовага юбілею класіка беларус-
кай літаратуры Уладзіміра Караткевіча. Будзе мноства ціка-
вых навінак і падзей кожны дзень”.

На імправізаваных старонках стэнда арганізуюць свае 
экспазіцыі Нацыянальная бібліятэка Беларусі, Прэзідэнцкая 
бібліятэка, Нацыянальная кніжная палата Беларусі. Маштаб-
ную пляцоўку для сустрэч з пісьменнікамі прадставіць Саюз 
пісьменнікаў Беларусі.

На вітрынах, якія пастаянна экспануюцца, будуць прад-
стаўлены праекты, створаныя пры падтрымцы Пастаяннага 
камітэта Саюзнай дзяржавы, кнігі намінантаў на Дзяржаўную 
прэмію ў галіне літаратуры, мастацтва і архітэктуры Мікалая 
Чаргінца, Уладзіміра Ліхадзедава, Алены Харашэвіч і Ана-
толя Шаркова, а таксама кнігі — пераможцы Міжнароднага 
конкурсу “Мастацтва кнігі”.

Галоўная сцэна будзе задзейнічана ў адпаведнасці з тэма-
тычнымі днямі. Так, у дзень адкрыцця, 5 лютага, плануецца даць 
старт праекту “Сваё асяроддзе”, у якім збяруцца папулярныя 

барды, каб прадставіць 
свае песні і паэзію. Так-
сама бу дзе праве дзены 
аўтарскі дзень “Дум-
кі ўголас”, на праця-
гу якога са сваімі новы-
мі кнігамі пазнаё мяць 

знакамітыя асобы і пісьменнікі. Сярод іх — Іван Антановіч, Ігар 
Марзалюк, Андрэй Кароль, Вячаслаў Бандарэнка, Аляксандр 
Данілаў, Аляксандр Радзькоў, Фёдар Поўны.

У беларускі дзень “Беларусь — адкрытая кніга” заплана-
вана прэзентацыя творчых праектаў, прымеркаваных да Года 
малой радзімы і 75-годдзя Вялікай Перамогі. У прыватнас-
ці, “Традыцыі сучаснай Беларусі”, а таксама кулінарнага пра-
екта Алены Мікульчык, які раскрывае традыцыі беларускай 
нацыянальнай кухні. Дарэчы, прэзентацыя апошняга адбу-
дзецца ў інтэрактыўнай форме і з майстар-класам. Бу дзе па-
чаты і праект “Беларусь — вайна і мір”, які плануецца зрабіць 
перасовачным  і ажыццяўляць на працягу года. Ён дасць маг-
чымасць праз унікальныя выданні, створаныя на калекцый-
ных архіўных гістарычных фотаматэрыялах, даведацца пра 
найбольш важныя падзеі ў перыяд 1812—2020 гадоў з ак-
цэнтам на Вялікую Перамогу.

Акрамя таго, адбудзецца і дзіцячы дзень “Тып-топ” з вя-
лізнай колькасцю мерапрыемстваў: прэзентацыямі кніг для 
юных чытачоў і іх бацькоў, канцэртамі, інтэрактыўнымі спек-
таклямі. А каб звярнуць увагу моладзі на падзеі кірмашу, бу-
дуць рыхтавацца матэрыялы для ТikТок. “Мы пастраемся 
зрабіць так, каб карыстальнікі гэтай маладзёжнай сацыяль-
най сеткі ўбачылі наш кніжны форум крыху ў іншым фармаце. 
Спадзяюся, што гэта таксама стане падзеяй і арыгінальнай 
падачай выставы для прываблівання самай рознай аўдыто-
рыі”, — сказаў Ігар Бузоўскі.

Яркія творчыя прэзентацыі рыхтуюць Саюз пісьменнікаў 
Беларусі, розныя выдавецтвы краіны і кнігарні. У дні выставы 
ў сталічных кінатэатрах плануецца паказ фільмаў па творах 
беларускіх аўтараў, у тэатрах пройдуць спектаклі па кніжнай 
тэматыцы. Як і летась, будзе працаваць “Паэтычны аўтобус”, 
і даехаць да выставы можна будзе пад дэкламацыю добрых 
вершаў. Такі аўтобус будзе курсіраваць на працягу пяці дзён 
з 9 да 19 гадзін ад станцыі метро “Няміга” да выставачнага 
комплексу на праспекце Пераможцаў.

Мерапрыемствы кніжнага форуму адбудуцца не толькі ў 
выставачным цэнтры, але і па ўсім горадзе. Напрыклад, на 
філалагічным факультэце БДУ правядуць літаратурнае ток-
шоу, на факультэце журналістыкі — семінар “Прастора па-
між словамі”. У Нацыянальнай бібліятэцы Беларусі ўсе жа-
даючыя змогуць наведаць сустрэчу, прысвечаную Уладзіміру 
Караткевічу, з удзелам пісьменнікаў, літаратуразнаўцаў, сва-
якоў і знаёмых класіка. У Прэзідэнцкай бібліятэцы падрыхту-
юць унікальную экспазіцыю “Пра вайну сказана не ўсё”.

Падчас кніжнага форуму раскрыецца інтрыга Нацыяналь-
нага конкурсу “Мастацтва кнігі” і IV Міжнароднага конкур-

су маладых літаратараў “Першацвет”, лаўрэатам 
уручаць узнагароды. “У гэтым годзе на конкурс 
“Мастацтва кнігі” прадстаўлена каля 200 вы-
данняў. Апошнія дні ў нас вялася актыўная рабо-
та. Вельмі сур’ёзныя творчыя дыскусіі ішлі вакол 
кожнай кнігі. Лепшых вызначылі ў 16 намінацы-
ях — галоўнай, тэматычных, спецыяльных і перса-
нальных. Узначальвае журы конкурсу рэктар Бе-
ларускай дзяржаўнай акадэміі мастацтваў Міхаіл 
Баразна”, — расказаў начальнік упраўлення выда-
вецкай і паліграфічнай дзейнасці Міністэрства ін-
фармацыі Уладзімір Андрыевіч. А першы намес-
нік старшыні Саюза пісьменнікаў Алена Стэльмах 
падкрэсліла, што за кожнай кнігай стаіць грунтоў-
ная праца пісьменнікаў, мастакоў і дызайнераў, 
якія разам ствараюць нацыянальную кнігу. “Мы 
вельмі рады, што ў гэтым годзе на выставе выдзе-
лена вялікая пляцоўка для стэнда Саюза пісьмен-
нікаў. Прыемна будзе сустрэцца са знакамітымі 
пісьменнікамі, а таксама маладымі аўтарамі. Ме-
навіта праз кнігі мы лепш пазнаём іншыя народы і 
з задавальненнем чытаем пра тое, чым жыве наша 

сённяшняя Беларусь”, — дадала яна.
На VI Міжнародным сімпозіуме “Пісьменнік і час” літара-

тары з 25 краін свету абмяркуюць вострыя пытанні, звязаныя 
з кнігавыданнем, літаратурнай дзейнасцю, перакладамі тво-
раў. За гады правядзення сімпозіум па праве стаў інтэлек-
туальнай пляцоўкай для абмеркавання надзённых пытанняў 
гуманітарнага і культурнага супрацоўніцтва паміж прад-
стаўнікамі розных краін. “Для нас вельмі важныя такія твор-
чыя сустрэчы, бо яны садзейнічаюць развіццю сяброўскіх 
кантактаў паміж літаратарамі і абмену вопытам, стварэнню 
сумесных творчых праектаў”, — адзначыў дырэктар выда-
вецтва “Мастацкая літаратура” Алесь Бадак.

— Мы выходзім на наша свята кнігі з пэўнымі паказчыкамі. 
За 2019 год выпушчана 9619 найменняў кніг і брашур агуль-
ным тыражом 26 млн экзэмпляраў — гэта вельмі станоўчы па-
казчык у параўнанні з суседнімі краінамі. І хоць зараз склада-
ныя ўмовы, мы працуем дастаткова эфектыўна і сваімі вынікамі 
можам ганарыцца. Сёння ў Беларусі выпускаецца 2,7 кнігі на 
аднаго жыхара. Сёлета плануем павялічыць колькасць бела-
рускамоўнай літаратуры, — рэзюмаваў Ігар Бузоўскі.

Мінскі кніжны форум ладзіцца ўжо 27-ы раз, таму даўно 
пара завесці добрую звычку — пачынаць чарговы год новай 
кнігай. Мастацкая і дакументальная, навуковая і папулярная, 
вучэбная і даведачная, тэхнічная і па самаразвіцці, дзіця-
чая і для дарослых, навінкі і бестселеры — уся літаратура бу-
дзе прадстаўлена на адной пляцоўцы, дзе кожны абавязкова 
знойдзе сабе кнігу па душы. А з трохсот запланаваных ме-
рапрыемстваў любы зможа выбраць тое, што яму даспадо-
бы: сустрэцца і пагаварыць з любімым аўтарам, паўдзель-
нічаць у літаратурных квестах або віктарынах, завітаць на 
прэзентацыі кніжных навінак і адкрыць для сябе імёны новых 
цікавых літаратараў або проста праехацца ад Палаца спорту 
да выставачнага павільёна на “Паэтычным аўтобусе”. Кара-
цей, калі вы любіце чытаць — не праходзьце міма кніжнай вы-
ставы-кірмашу, сумна там не будзе нікому!

Вольга АНТОНЕНКАВА.
antonenkava@nastgaz.by

Фота Прэс-цэнтра Дома прэсы.

ІSSN 1994-9146
Детский и молодежный отдых в Болгарии (Золотые Пески) от 240 евро.
Детский отдых на Лазурном Берегу  (Франция) от 260 евро.
Испания, Италия, Турция — любое направление.
Педагогам — бесплатно.
Скидки по раннему бронированию, вип-встреча от партнеров.

Самые выгодные условия у нас!

+375257301427 (Viber), +375336250832 (МТС)
ИП Гарченко Г.В. Элит Тур    УНП 691418820

Чым здзівіць Мінская кніжная выстава-кірмаш?Чым здзівіць Мінская кніжная выстава-кірмаш?

Дзіцячыя краскі ў вянок паэту

Ала Лаўрыновіч.Ала Лаўрыновіч.


